
Gwybodaeth ychwanegol at OAQ0579(FM) a gyhoeddwyd gan Rhodri Morgan, y Prif 
Weinidog, ar 14 Mehefin 2005 

 
At: Lisa Francis:  
 
Ysgrifennaf atoch yn dilyn cwestiynau’r Prif Weinidog ar 14 Mehefin, pan y gwnaethoch 
godi’r cwestiwn o argaeledd radio DAB yng Nghymru.  
Er nad yw darlledu wedi cael ei ddatganoli, yr ydym yn cynnal trafodaethau rheolaidd gyda 
Llywodraeth y DU a chyrff priodol eraill, megis Ofcom, mewn perthynas â materion darlledu 
sy’n effeithio ar bobl yng Nghymru. Mae’r cwestiwn o gael mynediad at wasanaethau radio 
DAB yn rhywbeth yr ydym wedi ei godi gydag Ofcom a Llywodraeth y DU ar sawl achlysur.  
Ar hyn o bryd, mae Ofcom yn cynnal adolygiad o radio analog a digidol yn y DU. Mae 
cynigion Ofcom yn cynnwys gwneud mwy o ystod ar gael ar gyfer darlledu radio DAB, a 
defnyddio rhywfaint o’r ystod ychwanegol hwnnw ar gyfer darlledu DAB yng Nghymru. 
Dylai hyn sicrhau bod mwy o amleddau ar gael i’w defnyddio ar gyfer gwasanaethau 
masnachol neu wasanaethau BBC lleol. Bydd y cynigion hyn yn dibynnu ar negodiadau 
rhyngwladol gan Ofcom a Llywodraeth y DU, fel nad yw’r amleddau a ddefnyddir yng 
Nghymru yn tarfu ar ddarllediadau gwledydd eraill ar yr un ystod. Gellir gweld rhagor o 
fanylion yr adolygiad ar wefan Ofcom yn: www.Ofcom.org.uk 
 
Mae’r BBC wrthi’n ceisio cydlynu amledd ar gyfer dros 20 o drosglwyddwyr DAB 
ychwanegol yng Nghymru y gobeithiwn y bydd yn cael eu sefydlu yn y dyfodol, ac a fydd yn 
cynyddu argaeledd radio DAB yng Nghymru yn sylweddol. Mae hyn yn gam allweddol yn y 
broses gynllunio, yn cynnwys Ofcom a negodiadau Ewropeaidd, o bosibl. Dywed y BBC na 
all ddynodi amser pan y gallwn ddisgwyl i’r trosglwyddwyr ddechrau gweithio, ac felly nid 
wyf yn gallu dweud wrthych pa bryd y bydd ardal benodol yn debygol o dderbyn y 
gwasanaeth.  
 
Tra bod y defnydd o radio DAB yn gyfyngedig yng Nghymru ar hyn o bryd, mae’n bosibl o 
hyd i wrando ar y rhan fwyaf o orsafoedd radio digidol mewn ffyrdd eraill. Mae’r tri cyfrwng 
teledu digidol (daearol, lloeren a chebl) yn cynnwys nifer o orsafoedd radio gwasanaeth 
cyhoeddus a gorsafoedd radio masnachol digidol yn ogystal â’r sianelau teledu digidol, er bod 
nifer y gorsafoedd i ddewis rhyngddynt yn amrywio rhwng y cyfryngau. Yr wyf yn cydnabod 
nad yw teledu daearol a chebl digidol ar gael yn y rhan fwyaf o’ch etholaeth, ond mae teledu 
lloeren ar gael bron ym mhobman yng Nghymru. Mae hefyd yn bosibl gwrando ar radio 
digidol drwy gyfrwng y rhyngrwyd, ar gyfrifiadur. Er nad yw hyn yn caniatáu ichi wrando 
mewn ffordd mor hyblyg â gwrando ar set radio, mae’n rhoi mynediad i radio digidol mewn 
sawl rhan o Gymru na fyddai yn cael unrhyw fynediad fel arall at y gwasanaethau hyn ar hyn 
o bryd.  
Efallai y bydd y wybodaeth ar wefan hon o ddefnydd ichi: www.digitalradionow.com. Mae’n 
cynnwys gwybodaeth i wrandawyr ar bob agwedd ar radio digidol, o faterion darlledu digidol 
i orsafoedd ac offer derbyn.  
 
Er na allwn ddarparu cymorth ariannol penodol i orsafoedd radio, byddai croeso i orsaf 
fasnachol yng Nghymru gysylltu â Llygad Busnes i gael cymorth busnes, gan gynnwys 
cymorth ariannol a chymorth arbenigol sydd ar gael i fusnesau sy’ tyfu. Ei rôl yw darparu 
gwybodaeth am ddim diduedd a gwasanaeth dangos y ffordd ar gyfer bob mathau o fusnesau. 
Ni fydd yn darparu’r cymorth busnes ei hun. Yn hytrach, rhoddir gwybodaeth i fusnesau ac, 
os bydd raid, bydd yn cynnig y cyfle i gael sesiwn wyneb yn wyneb yn eu swyddfa Llygad 
Busnes lleol neu’n cael eu trosglwyddo’n uniongyrchol i’r darparwr cymorth busnes mwyaf 
priodol yn y sector cyhoeddus, preifat neu gwirfoddol.       


